
1  1-2 Akmere Ximoxi, ba ibê Paur ne ba amã piꞌôk noꞌôk ne. Imã 
akĩ:nhkumrẽx, akmere, ba kam ajo ikra. Ba ibê Paur, ibê Jeju Kritu 

nhõ àpênh ne ba amã piꞌôk noꞌôk ne. Metĩndjwỳnh ta ne imã arẽn ijano, ije 
memã arẽnhmã ijano. Metĩndjwỳnh ne arỳm me bamã kabẽn pydjin arẽ, me 
baje arỳm amim Kritu Jeju markumrẽxkam ne kute me bajo tĩnmã me bamã 
kabẽn pydjin arẽ, gu me batĩn rãꞌã rãꞌãmã. Ba kam ôꞌã memã arẽnho tẽ.

Gê Metĩndjwỳnh ajo djuw mex. Kritu Jeju gu banhõ Bẽnjadjwỳrmẽ 
Bãmbê Metĩndjwỳnh ar ukaprĩkôt ajo djuw mex ne ar ajo ba. Gê arkum 
akaprĩ ne amã umar mex jarẽ, ga kam adjumar mex ne ar aba.

3 Ẽ, nã bãm aman kam mã Metĩndjwỳnhmã amikĩnh jarẽ. Metĩndjwỳnh 
ta, kumã ne ba amikĩnh jarẽn kum ajarẽ. Kumã ne ba idjàpênh. Ije amikam 
ijaxwe ꞌõ mar kêt ne kum idjàpênh iba. Me bakukãmãre ne ã Metĩndjwỳnhmã 
àpênh ar bao ane ba kam badjwỳ ã kum idjàpênh ar ibao ane.

4 Abenbê gu babikjêr kutã amỳrkam ije amar rãꞌã. Akamàtkammẽ 
aꞌurimẽ ba aman kam te ije apumũnh prãme. Dja ba apumũn kam arỳm 
ikĩnhkumrẽx ne. 5 Ba ije prĩne amar. Ga ne ga aje akabẽno aben nhikjê 
kêt ne tu amim Jeju markumrẽx ba arỳm ama. Akwatynh Roxdjimẽ anã 

Paur kute Ximoximã 
atãri piꞌôk noꞌôk ne ja.

Paur ne ajte Ximoximã piꞌôk noꞌôk ne. Krĩraxbê Rômakam ne me Paurbê ijê 
nhym mekbê ijê djàkam dja. Nãm amijamãro dja. Me kute bĩnmã amijamãro 
dja. Ne kam krabê Ximoximã piꞌôk noꞌôk ne. Jejukôt ne Paur Ximoxio kra. Nhym 
Ximoxi krĩraxbê Epexukam djan memã Metĩndjwỳnh kabẽnꞌã ujarẽnho dja. 
Nhym Paur mete bĩn kutã kum piꞌôk noꞌôk ne kum,

— Arỳm ityk ꞌỳr. Arỳm ne ba amijo rãm ne ja. Gop arek memã Metĩndjwỳnh 
kabẽno amirĩto akuꞌê. Ba ije amã arẽnhja dja ga amũ idjôꞌã memã arẽ. Gora atỳx 
ne, ane. Ne ajte kum,

— Amrẽ Rômaꞌỳr tẽn ipumũ, ane. Nãm ã Paur Ximoximã ane. Paur kute kum 
tỳx jadjàr nhym Ximoxi tỳx ne katàt kute memã Metĩndjwỳnhꞌã ujarẽnh ne kute 
memã Metĩndjwỳnh kabẽn jarẽnhmã. Nhym me ꞌêx ne kute amijo Jeju nhõ me 
jao ba djwỳnhja ne me Metĩndjwỳnh kabẽn kupaꞌã ar memã arẽnho ba. Nhym 
bep Ximoxi gêdja katàt memã arẽ. Kadjy ne Paur kum piꞌôk noꞌôk ne ano.

Juniximẽ ne ar ã akajmãtã amim Jeju kamnhĩxo ane. Ga kam gadjwỳ ar 
kôpdjiꞌã tu amikajmãꞌã Jeju markumrẽx. Ba kam arỳm amã ikator mex ne.

Tu kum me uma kêtmã ꞌã karõ.
6 Kam ne ba ije amã ikabẽn jarẽnhmã. Aje amimar kadjy ne ba akubyn amã 

arẽ. Ẽ, ije ajã aminhikra djirkam Metĩndjwỳnh kute amã mỳjja rerja dja ga tu 
markumrẽx ne ar o aban on ajte atỳx ne kum adjàpênh tỳx ne. Tu amã me uma 
kêt ne memã Jeju jarẽ. 7 Djãm me batĩn prãm ne ar babamã got Metĩndjwỳnh 
me bawỳr ta Karõ jano. Arkati, me batỳx ne ar baban bamã aben jabên baje 
amipnênh ne ar babamã. Nãm ã Metĩndjwỳnh Karõ me bajo ane.

8 Kam dja ga apijàm kêt ne tu memã Jejuꞌã ajarẽn ajte badjwỳ ikam 
apijàm kêt ne. Nã bãm Krituꞌã idjujarẽnh ny jarẽnho tẽ nhym me mekbê ijê 
djàkam imẽ. Kam dja ga ikam apijàm kêt ne. Nhym bep kati, dja ga tu atỳx 
ne memã Jejuꞌã ajarẽ nhym me kum Jeju kurêkam kôt kum akurên akam 
ngryk ne ajo ajkẽ ga kam ikudjwa atokry. Kwãrĩk wãnh rãꞌã Metĩndjwỳnh 
dja on amã tỳx jadjà, atokry katikôt amã tỳx jadjà ga kam atỳx ne ar aba.

9 Nà, Metĩndjwỳnh ta, kute me bapytàr djwỳnh dja amã tỳx jadjà. Nãm me 
bapytàn amiwỳr me bajuw, me bamextire ne ar baba kadjy ne amiwỳr me bajuw. 
Mã ne gu me nẽ nhym Metĩndjwỳnh kôt me bapytà? Djãm me bamex ne ar 
babakôt ne me bapytà? Arkati, ta ne tu me bajã amim karõ, ukaprĩkôt ne tu me 
bajã amim karõn kam amiwỳr me bajuwn me bapytà. Me baje tu amim Kritu Jeju 
markumrẽxkam me bapytà. Amrẽbê:, kute pyka nhipêx kêtri ne Metĩndjwỳnh 
ukaprĩkôt me bajã amim karõ, Jeju Kritu kute me bapytàrmã ne amim me bajã 
karõ. 10 Amrẽbê ne me bajã amim karõn kam ajbir me bamã o amirĩt. Kritu Jeju, 
me bapytàr djwỳnh arỳm me bawỳr tẽn bôx ne me bamã Metĩndjwỳnh djukaprĩo 
amirĩt. Arỳm ne bôx ne me bamã me batyko apêx gu me tu batĩnkumrẽx, me 
batyk nhijukri batĩn rãꞌã:n amũ ijukri batyk kêtkumrẽx ne. Be, Metĩndjwỳnh 
ukaprĩja pumũ. Nhym me Jejuꞌã gwaj badjujarẽnh nykôt arỳm kuma.

11 Kam ne Metĩndjwỳnh ijano. Kum idjàpênh ne me kunĩmã kàj bê 
Jejuꞌã idjujarẽnhmã ijano ba tẽ. Ije me kunĩmã kukràdjà ny jarẽnh nhym 
me kute marmã. Kadjy ne ijano ba tẽ. 12 Nã bãm tẽn memã arẽ nhym 
me kam ijo ajkẽ. Jejuꞌã idjujarẽnhkôt ijo ajkẽ ba itokry. Djã nã bãm kam 
ipijàm? Arkati, arỳm ne ba tu amim Jeju kamnhĩxkumrẽx ne kam arỳm 
prĩne amim àtàri. Gêdja prĩne ije Jejumã amikangakam prĩne ijo djuw 
mex ne ijãno dja. Ne ijãno ãm rãꞌã: nhym õ akati arỳm ꞌỳr bôx nhym 
akubyn me bawỳr bôx. Tãm ne ba mar tỳx ne amijã kamnhĩx ne.

13 Gora ije amã katàt ikabẽn jarẽnhja amijamakkrekam anhôn ꞌãno djan 
ikôpdjiꞌã kôt ar amijo aba. Ne aje arỳm amikajmãꞌã Kritu Jeju marja ꞌãno 
djan kôt tu amã me kunĩ jabê ne. 14 Ẽ, Metĩndjwỳnh kute katàt memã kabẽn 
jarẽnhja ga aje kôt ar amijo abaja gora mã kôt ar amijo aba rãꞌã. Nhym 
Metĩndjwỳnh Karõ kute me bakam krĩja dja ajo tỳx ga kam kôt ar amijo aba.

Atãri Ximoxi 1

15 Pykabê Adjijkam me kunĩ ne me ikangan mõ, me umaje mõ ga arỳm 
ama. Nhym Pijerumẽ Emodjedjwỳ mekôt ikanga.

16 Nhym bep ate ne Nexipôr. Tãm ne imã kĩnh jadjàr mexkumrẽx. Ne ajte 
imã kĩnh jadjà. Nãm imã kĩnh jangjênh krãptĩ ne. Me kute ibê ijêkam pijàm kêt 
ne. Kum me uma kêt ne. Gê pãnh Bẽnjadjwỳr Jeju kum kaprĩ. Kum Nexipôrmẽ 
õbikwa kunĩ ar kaprĩ. 17 Nãm krĩraxbê Rômakam ajbir bôx ne prĩ:ne ijabej. 
Ijabej tẽn ijabej tẽn ijabej tẽn kam imã kato. 18 Amrẽbê krĩraxbê Epexukamdjwỳ 
ikôt àpênhja ga arỳm aje mar mex. Nãm apỹnh mỳjja kupên o ikôt kangõ. Gê 
Bẽnjadjwỳr Jeju kum kaprĩ, Bẽnjadjwỳr akubyn bôxkam kum kaprĩ. Tãm ne ja.

Ãm tỳx ne rerek kêtmã kute arẽnh.

2  1 Be, akmere Ximoxi, gora atỳx. Kritu Jeju ta ukaprĩkôt dja ajo djuw 
mex ne ajo tỳx ga kam atỳx ne ar aba. 2 Ẽ, gop ikabẽn ma. Ba ije 

me ipôkri memã ikabẽn jarẽnh nhym me krãptĩ kute mar ga gadjwỳ aje 
marja tãm dja ga amidjôꞌã me kwỳmã arẽ. Me mrãmri kabẽnkumrẽxmã 
dja ga arẽ. Me kute amim Jeju mar ꞌãno ãmmãbit dja ga arẽ nhym kam 
me akôpdjiꞌã amũ aben nhijukꞌã memã arẽnho tẽ.

3 Ẽ, me krãkamngônhreja pumũn meꞌã amijakre. Dja ga abê krãkamngônh 
pràbê te atokryn mã Kritu Jejukôt ajkamẽ. 4 Ẽ, me krãkamngônhre ba kutã 
kute amijangri tỳx ne kute tu mỳjja mar kêt ne mũm mrãnhbit kute marja 
pumũ. Jabit ne me kute mar ne ba. Me kute atemã mỳjja kajgo mar kêt ne 
tu ba, me õ bẽnjadjwỳr kute memã kabẽn mex jarẽnh ne mekam kĩnh kadjy. 
Gadjwỳ dja ga ã amijo anhỹr ar o aban anhõ Bẽnjadjwỳr Jeju Kritu kabẽnkôt 
amrãnhbit aje mar nhym kôt kute apumũnh ne akam kĩnh kadjy.

5 Ẽ, dja ga me kute aben rerdjwỳ pumũn meꞌã amijakre. Gadjwỳ dja ga 
ã anen Kritu Jeju kukràdjàkôtbit ar amijo aba. Me kute aben rerkam dja 
me mrãnh tỳxꞌõ pydjin me bakukràdjà tũmkôt me kure. Nhym kam me 
kumãbit kĩnh djà ngã. Be, gadjwỳ dja ga ã anen Kritu Jeju kukràdjàkôtbit 
ar amijo aban kam kàjkwamã ꞌỳr bôx.

6 Ẽ, dja ga ajte me õ pur djwỳnh kam àpênh rax pumũn meꞌã amijakre. 
Nãm me õ pur djwỳnh amim pur jadjuwn arỳm kam djwỳ kre nhym 
arỳm abatành ne. Nhym me õ pur djwỳnh kumrẽx kam djwỳ krẽn arỳm 
kĩnh ne. Dja ga ꞌã amijakren adjàpênh rax ne. Nhym kam Metĩndjwỳnh 
amã o pãnh ne. 7 Ẽ, dja ga ikabẽnja mar ar o aba. Nhym kam tũmràm dja 
Bẽnjadjwỳr djwỳnh arỳm ano bô ga kam arỳm mỳjja kunĩ ma.

8 Ẽ, Jeju Kritu dja ga omũ. Bẽnjadjwỳr raxbê Dawi tàmdjwỳ ꞌõ. Ga tyk ne akubyn 
tĩn ne katorja pumũ. Kukràdjà nyꞌã ne ba ar idjujarẽnh ibaja, 9 Jeju kukràdjà nyꞌã 
ar idjujarẽnh ibakôt ne me kum ikurên ijo ajkẽ ba itokry ga me kute idjuwpreja 
pumũ. Nãm me ijo ijaxwen idjuwpre ba nõ. Ẽ, djã nãm me idjuwpren o mebê 
Metĩndjwỳnh kabẽnbê aptà? Kati, dja me ꞌã ujarẽnh tẽm rãꞌã ne amũ abendjôꞌã 
pyka kunĩkôt abenmã arẽ. 10 Kam ne ba te itokryn Metĩndjwỳnh ꞌãno djan tu 
ate ikrã. Mỳj kadjy? Bir, Metĩndjwỳnh nhõ me ja kadjy, Metĩndjwỳnh kute amijo 

me utàrja kadjy. Me jadjwỳ Kritu Jeju kute me utàr nhym me kôt õ kàjkwa 
mextirekam ar ba rãꞌã: rãꞌãmã. Õ kàjkwa mextire, kam mỳjja punu kêt, prĩne mexo 
kute pykabê mỳjja ja jakrenh, õ kàjkwa mextire jakam me ar ba rãꞌã rãꞌãmã. Kam 
ne ba te itokryja. Me jadjwỳ kute amim Jeju mar nhym kute me utàrmã.

11 Mrãmri ne me abenmã,
— Dja gu me Jejukôt batyk jabej kôt ajte batĩn.

 12 — Dja me te me bajo ajkẽ gu me te batokryn mã Jeju ꞌãno djan kam 
pãnh batyk nhijukri akubyn batĩn ne babẽnjadjwỳr ne ar meo baba.

— Dja gu me amikatin jãm Jejubê bakrã nhym adjwỳnhdjwỳ me 
babê amikatin jãm me babê krã.

 13 — Dja gu me amrẽbê baje amijo Jeju pytàrkam me krãptĩjakôt bajaxwe 
nhym kam Jeju dja me bamar rãꞌã ne. Me ba dja gu me amibê kanga 
nhym bep ta gêdja me bamar rãꞌã ne, me bakanga kêt ne. Mỳkam? 
Bir, ta ne kabẽnkumrẽx. Kabẽn pydji ne me bakadjy arẽ. Gêdja atemã 
ajte amibê kabẽn ꞌõ jarẽnh kêt ne. Kam dja amibê me bakanga kêt ne.

Ẽ, mrãmri ne me ã abenmã kabẽnwã jarẽnho ane.

Kute memã Metĩndjwỳnh kabẽn jarẽnhmã.
14 Wãnh dja ga ajte akubyn memã tãm jarẽ gê me ajte kuma. Ne ajte memã kum,
— Ẽ, kwãrĩk wãnh me akabẽn kukràdjà mỳr jabej abenmã adjàkrê kêt ne 

akabẽno aben japanh kêt, ane. Dja ga memã wã jarẽ, kàj bê memã akabẽn 
jarẽ. Metĩndjwỳnh kute akabẽn mar ne akôt kabẽnkam memã akabẽn jarẽ 
gê me kuma. Djã nãm me ari abenã atom bakam mex got? Kati, nãm me 
mỳjja man nhỹnh kabẽn jaꞌõ mỳr jabej ajmãn ar abeno bikẽnh o ba.

15 Ẽ, gora Metĩndjwỳnhmã adjàpênhkam atỳx. Prĩne katàt Metĩndjwỳnh 
kabẽnꞌã memã adjujarẽnh ar aban memã arẽ. Metĩndjwỳnh kabẽn ne katàt. 
Kam dja ga katàt memã ꞌã ajarẽ. Metĩndjwỳnh akam kĩnh ne kute amã,

— Amexkumrẽx. Ba akam ikĩnhkumrẽx, anhỹr kadjy. Kadjy dja ga 
adjàpênhkam atỳx ne kam amikam apijàm kêt ne.

16 Kwãrĩk wãnh me kabẽn kajgo kwãrĩk wãnh nõ. Me kabẽno kute 
aben japanh kwãrĩk wãnh nõ. Rũm kum akàx. Wã, me kabẽn wão dja me 
Metĩndjwỳnhbê amiptàr mex ne. Kubê o amiptàro mõn o mõn o mõn ĩ kubê 
o amiptàr mex ne arỳm o amipunu mex ne. 17 Me kabẽn punu wã kute wajre 
pyràk. Ga wajre kute amũ me ĩ kuro baja pumũ. Nhym me ujarẽnh punuja ã 
prĩne meo bikẽnho ane. Me ja ꞌõ nhidjibê ne Imene. ꞌÕdjwỳ ne Pireto.

18 Nãm ar amibê Metĩndjwỳnh kabẽn kanga, Metĩndjwỳnh kute katàt memã 
kabẽn jarẽnh ja kangan kabẽn punuo amũ Jeju nêje meo akẽxo tẽn memã kum,

— Arỳm apêx. Arỳm Metĩndjwỳnh kute akubyn meo tĩn djà arỳm apêx, ane. 
Nãm ã ar memã ꞌêxo anen me kwỳo ajkẽ, me kute amim Jeju mar kwỳo ajkẽ.

19 Nhym bep ate ne Metĩndjwỳnh kabẽn. Metĩndjwỳnh kabẽn ne 
mrãmri kabẽnkumrẽx. Kute kẽn pyràk, kẽn nhỹr tỳxja pyràk. Nãm me te 

kute kẽn nhikô ꞌyrmã. Nãm ã Metĩndjwỳnh kabẽndjwỳ ane nhym me te 
kute kabẽn nhikôꞌyrmã. Nhym Metĩndjwỳnh kabẽn ne memã kum,

— Bẽnjadjwỳr djwỳnh ne ta õ me ja prĩne arỳm me àtàri ne prĩne arỳm 
mekam ama, ane. Ne ajte,

— Gora gê me kute “Ije Bẽnjadjwỳr Jeju mar” anhỹrja me on mỳjja 
punu kanga, ane. Nãm ã Metĩndjwỳnh kabẽnꞌã piꞌôk noꞌôk ane. Nhỹnh ne 
meꞌõ ne kute kabẽn nhikôꞌyrmã.

20 Ẽ, meꞌõ bẽnjadjwỳr nhũrkwãkam ne ngônh apỹnh kute abeno djàri 
kumex. Kwỳ ne adjênh nhym bep kwỳ ne kajgo. Mexja ne kẽn karỳro 
ipêx ne kwỳ kryt jakao ipêx. Nhym bep kajgoja ne ngôkraxmẽ ngyo ipêx. 
Tãm ne mỳjja kajgo kadjy. Nhym bep mexja ne mỳjja mex kadjybit.

21 Nhym me prĩne ngônh kuꞌõ nhym kam akan kam mexkumrẽx, 
mỳjja mexkumrẽx kadjybit kuꞌê. Be, gu me badjwỳ ngônhꞌã amijakren 
prĩne amijaxwe, mỳjja punu kangan kam bamexkumrẽx, mỳjja mex 
kadjybit bamextire. Nhym kam me banhõ Bẽnjadjwỳr dja arỳm amim me 
bapumjuw, kum me badjàpênh kadjybit amim me bapumjuw. Gu me kam 
apỹnh badjàpênh djàri badjàpênho bakuꞌê.

22 Nãm me abatành nyre kum mỳjja punu prãmkumrẽx. Rũm kum akàx 
ne kubê amiptà. Gê arĩk wãnh me kute mỳjja punuo bawã arĩk wãnh 
memã nõ. Nhym bep kati, ga dja ga katàt amrãnhꞌã anopdji. Katàt amrãnh 
ne aje amim Jeju kamnhĩxbê ar aban amã me abên mekam angryk kêt 
ne adjumar mex ne ar aba, be, mỳjja ja dja ga ꞌãno djan ꞌã anopdji ne. 
Kam gêdja ga ã amijo anhỹro tẽ. Me jamẽ roꞌã ã amijo anhỹro tẽ. Me õkre 
kadjwỳnhbê axweꞌõ nõr kêt ne kute Metĩndjwỳnhmã amijo àꞌwỳrjamẽ roꞌã 
dja ga ã amijo anhỹr o tẽ. Nhym arĩk wãnh mỳjja punuwã wãm nõ.

23 Kwãrĩk wãnh me kute abenã atomwã kwãrĩk wãm nõ. Tãm ne 
kajgokumrẽx. Tãm gêdja wãm nõ. Djãm kôt mete mỳjja mar got. Kôt ne 
me kum aben kurên kam aben japrỳn abenmã àkrê.

24 Bep kati, ga abê Bẽnjadjwỳr djwỳnh nhõ àpênhkam kwãrĩk wãnh 
akabẽno me apanh kêt. Bẽnjadjwỳr nhõ àpênh ne me me kunĩkam ukaprĩ 
ne prĩne memã Metĩndjwỳnh kabẽnꞌã ujarẽnh mex ne, ngryk kêt ne 
memã ꞌã ajarẽ. Nãm ã Bẽnjadjwỳr nhõ àpênh ã meo ane.

25 Abê Bẽnjadjwỳr nhõ àpênhkam dja ga ã o anen kam akrànmã akurê 
djwỳnhmã akabẽn ne tu kum akabẽn mex jarẽ. Birãm Metĩndjwỳnh 
dja amikadjy me ja ngrẽk nhym me arỳm amikam ajkam aman wãnh 
axwemã iren ꞌỳr amijo akẽx ne arỳm Metĩndjwỳnh kute katàt memã 
kabẽn ja arỳm kum kato. 26 Arỳm Metĩndjwỳnh kute katàt memã kabẽn 
jarẽnh ja man arỳm amim kato. Xatanaj ne me ja pa ꞌamỳn amiwỳr meo 
mõn ar meo ba nhym me kam ar kum àpênh ba. Birãm Metĩndjwỳnh dja 
amikadjy akabẽno me ngrẽk nhym me arỳm amim katon Xatanaj kangan 
kubê amiptàn arỳm jãm Jejuo amijakre. Kadjy ne ba amã,

— Akrànmã memã akabẽn jarẽ, ane.

Pyka kute o ino rer ꞌỳr me axwe raxmã kute arẽnh. 
Xim k 4.1; Djuda 18

3  1 Ẽ, prĩne ikabẽn ma. Adjỹm, dja ĩ me umar punu djà kato. Pyka 
kute o ino rer ꞌỳrkam dja ĩ me umar punu djà kato. Mỳkam dja me 

umar punu? Bir, me axwe raxkam. Ije, mã ne me kukràdjà kute?
Je kum dja ĩ me apỹnh amijo ba. 2 Dja me õdjỳn kam amidjwỳnhbit 

man memã mỳjja nhõr kêtkumrẽx. Dja me kum nêkrêxmẽ piꞌôk kaprĩbit 
prãmkumrẽx. Dja me amiraxbito amra. Dja me õkre kadjwỳnhbê amim,

— Ba ne ba imexmẽ iraxo me akrenh mex ne, ane. Dja me ar me ũno ba. 
Dja me nãmẽ bãm kabẽn mar kêtkumrẽx. Dja Metĩndjwỳnh kute memã mỳjja 
nhõrja kunĩ kubê kĩnh no kati. Dja me Metĩndjwỳnhbê amiptàr mex ne.

3 Dja me kum aben kĩnh kêtkumrẽx. Dja me ukaprĩ kêtkumrẽx ne kum 
aben kurêkumrẽx. Dja me aben kà mex jarẽ. Dja me amipnên ar ba kêt 
ne tu arĩk ar ba. Dja me àkrêkumrẽx. Dja me kum mỳjja punubit kĩnh ne 
kam kum mỳjja mex kurêkumrẽx.

4 Dja me kurê djwỳnhmã õbikwa kanga. Dja me amakkre kêt. Dja 
me arĩk ta amijã bẽnjadjwỳr rẽnh ar o ba. Dja me amidjwỳnhbit o 
kĩnh ne kum Metĩndjwỳnh kĩnh kêtkumrẽx. 5 Dja me ꞌêx ne mekôt 
Metĩndjwỳnhmã ngrero krĩ. Ajkwakambit ne kute Jeju mar. Nhym 
bep kati, amikadjwỳnhbê kute amikam Jeju mar kêt ne kute uma mar 
kêtkumrẽx. Ẽ, kwãrĩk wãnh me ja kôt amrãnh kêt ne rũm memã akre rax.

6-7 Ẽ, me arĩk baja ne me kwỳ me nireꞌỳr wangij ne atemã memã kabẽn 
jarẽ. Me nire ja ne me no kêt ne axwebit ma ne kum mỳjja punubit 
prãmkumrẽx ne arĩk mỳjja punu jabej mrã. Te kute mỳjja marmã ne 
Metĩndjwỳnh katàt kabẽnja mar kêtkumrẽx. Be, me nire punu jamã ne 
me atemã kabẽn jarẽ nhym me prĩne me kabẽn man kôt ar amijo ba.

8 Me ja, me kute Metĩndjwỳnh kupaꞌã memã ꞌã ujarẽnhja ne me kute 
mỳjja punubit mar. Djãm me kute amim Jeju mar got. Arkati, nãm me 
kum Metĩndjwỳnh katàt kabẽnja kurêkumrẽx ne kam me kute Môjdjê kurê 
djwỳnh pyràk. Me kute me bakukãmãrebê Môjdjê kurê djwỳnh ja pyràk. Ar 
idjibê ne Djanimẽ Djãmbri ar. Ar tãm ne ar kabẽno Môjdjê japanho ba. Nhym 
me kute Metĩndjwỳnh kupaꞌã memã ꞌã ujarẽnhjadjwỳ ã kabẽno Metĩndjwỳnh 
kabẽn katàtja japanho ane, ne Metĩndjwỳnh kabẽno mỳjja kajgo ar o ba.

9 Bep kati, dja me punuja amijo mrãnh ꞌijabjê kêt nhym me memã apôx, me 
axwemẽ me bibãnhmẽ me arĩk bajamã apôx. Me kute Djanimẽ Djãmbri arkum 
katorja pyràk. Dja ã me memã apôxo ane nhym me kunĩ me axwe kôt me omũ.

Metĩndjwỳnh kabẽn jarẽnhꞌã ukanga kêtmã kute arẽnh.
10 Nhym bep ga ne ga arỳm iman ikôt ar amijo aba. Ije memã Metĩndjwỳnh 

kabẽno amirĩt ne ije kôt ar amijo iba ne ije Metĩndjwỳnho amiptàr kadjy 
idjàpênho ije amirĩt ga arỳm kôt prĩne ipumũn arỳm prĩne idjàtàri. Ije 

amikajmãtã Jeju mar ne ꞌã ingrà tỳx ne akrànmã ije meo iba ne imã me abê ne 
ije Jeju ꞌãno idjãm ne ije kanga kêt ga arỳm kôt ipumũ. 11 Me kute ijo bikẽnh 
ga ga arỳm itokrykôt ipumũ. Krĩraxbê Ãxikimẽ krĩrax ꞌõbê Ikônimẽ krĩrax 
ꞌõbê Rixamẽ kam me kute ijo bikẽnhkôt ga arỳm ga ipumũ. Nãm me prĩne ijo 
ajkẽ ba itokry: ne. Nhym bep Bẽnjadjwỳr Jeju ne mỳjja kunĩbê ipytà.

12 Bir be, mrãmri ne me kute Kritu Jejukôt amijo ban katàt mrãnh 
prãmja mrãmri dja me kàtàm arỳm me jao ajkẽ.

13 Ẽ, me axwemẽ me ꞌêxnhĩmẽ gêdja me ĩ punu raxo mõr purokam 
ĩ punu rax mex ne. Dja me memã ꞌêx ne me noo akno nhym me kam 
amipãnh me jamã ꞌêx ne me noo biknor mex ne.

14 Nhym bep ga. Ga dja ga mã kôt amijo aba. Ar ije amã Metĩndjwỳnh 
kabẽn jarẽnh ga arỳm ga prĩne aje amim mar dja ga arek ꞌãno djan kôt 
ar amijo aba. Ar ba ar ije amã arẽnhja ga arỳm ar ipumũ. 15 Aprĩrekam 
ga arỳm Metĩndjwỳnh kabẽn maro tẽ. Maro tẽn o atẽm rãꞌãn arỳm 
ajabatành ne arỳm prĩne ama. Metĩndjwỳnh kabẽn mexkumrẽx kute ano 
bônh ga arỳm aje tu amikajmãtã Kritu Jeju markumrẽx nhym arỳm kute 
apytàrja tãm ne ga arỳm prĩne o tẽn arỳm prĩne ama.

16 Be, Metĩndjwỳnh ne me bakukãmãremã arẽ nhym me kabẽnꞌã piꞌôk noꞌôk 
ne, kôt piꞌôk noꞌôk ne. Piꞌôk noꞌôkja kunĩ ne kubê me banhõ Metĩndjwỳnh 
kabẽnja. Mỳj kadjy ne Metĩndjwỳnh kabẽnja? Bir, kute katàt memã Metĩndjwỳnh 
kukràdjà jarẽnh kadjy, kute me axwe nêje me akre kadjy, kôt me kute amũ 
aminhijukꞌã amidjar kadjy, kute katàt me krã pymjỳr nhym me kute katàt 
mrãnho amũ amikamẽnho mõr kadjy. Be, kadjy ne Metĩndjwỳnh kabẽnja. 17 Nà, 
Metĩndjwỳnh ta kabẽno dja prĩne õ àpênho tỳx ne, prĩne o mex gê me kum apỹnh 
mỳjja mex djàribit kĩnh ne ar o ba. Be, dja ã Metĩndjwỳnh Kabẽno meo ane.

4  1 Ẽ, Kritu Jeju dja akubyn me bawỳr bôx ne ar me bajo ba, umao 
ar me bajo ba. Dja bôx ne me kunĩ jaxwekam memã pãnh jarẽ, me 

tĩnmẽ me tykmẽ me axwekam memã pãnh jarẽ. Kam ne ba Jeju Kritu 
kabẽnkôt, Metĩndjwỳnh kabẽnkôt amã ikabẽn jarẽ. Ne amã,

— Ẽ, gora memã Metĩndjwỳnh kabẽn jarẽ. 2 Gora prĩne memã 
Metĩndjwỳnh kabẽn kôt kàj bê memã arẽ gê me kuma. Gora ꞌãno dja. Dja 
me kute mar prãm jabej ga memã arẽ. Nhym bep djãm me kute mar prãm 
kêt jabej ga kam ga mã akubyn mekmã arẽ.

Gora Metĩndjwỳnh kabẽno me ngrẽk. Dja meꞌõ kute Metĩndjwỳnh mar 
kêt jabej ga kum Metĩndjwỳnh kabẽn jarẽ gê Metĩndjwỳnh kute katàt 
kabẽn jadjwỳrkôt amim kuman ꞌỳr amijo akẽx.

Gora me axwe nêje me akre. Dja me axwe jabej ga memã akabẽn ꞌõ 
jarẽ gê me axwe kêt.

Gora memã tỳx jadjà. Dja meꞌõ kute Jeju mar rerek jabej ga kum tỳx 
jadjà gê ꞌã ngrà tỳx.

Dja ga ã me ꞌãno adjãmo anen kanga kêt mex ne akrànmã memã 
Metĩndjwỳnh kabẽnꞌã ajarẽ.

3 Dja ĩ me kute memã mỳjja kupaꞌã arẽnh djwỳnh bôx ne kam 
Metĩndjwỳnh kupaꞌã ar memã arẽnho ba. Nhym mã me mỳjja punu mar 
prãm ne. Nhym te Jeju nhõ me jao ba djwỳnh te katàt memã arẽ nhym me 
mar prãm kêtkumrẽx ne. Ne kam me kute kupaꞌã memã arẽnho bajabit ma 
ne amim me punubito atom nhym me kumex ne kam atemã memã kabẽn 
punu jarẽ. Me kute me kabẽn punu mar prãmkam ne me me kabẽn punubit 
ma. 4 Nãm me Metĩndjwỳnh kute katàt kabẽn jarẽnhja mar prãm kêtkumrẽx 
ne jãm kubê krã. Ne kam me tũmreꞌã ujarẽnh kajgobit mar prãm ne.

5 Nhym bep ga. Ga dja ga mỳjja kunĩkam ano tỳx ne katàt o tẽ. Djãm me te 
ajo ajkẽ ga tu ate akrãn ar amijo aba rãꞌãn mã kam amirĩt ne. Gora adjàpênh 
ꞌãno dja. Mỳj adjàpênh gêdja ga ꞌãno dja? Ije kum me kute Jeju mar kêtjamã 
kukràdjà nyꞌã adjujarẽnh gêdja ga ꞌãno dja. Dja ga mã kam apê, prĩne memã 
Metĩndjwỳnh kabẽno amirĩt ne katàt memã mỳjja jarẽnh mexkumrẽx.

6 Ẽ, arỳm me kute ibĩn ꞌỳr. Arỳm itẽm ꞌỳr. Arỳm ne itẽm djà ijo rãm ne 
jao tẽ. Itykꞌã, me kute ijo Metĩndjwỳnh nhõ mry ne ibĩn ba itykꞌã ne ba 
arỳm itẽm ꞌỳr jarẽ. Arỳm ne ba amikam kô krãn mexo tẽn kam amã itẽm 
djà jarẽ. Arỳm ne ityk djà ijo rãm ne jao tẽ.

7 Nã bãm Jejumã idjàpênho mrãmri ne me kute me prõt tỳxmã mỳjja 
janhôr nhym me kumrẽx ꞌỳr mrãnh ne bôx ne kute amỳnhja pyràk. Nã 
bãm ã amikam itỳxo anen Jejumã idjàpênhkôt ajbit ma. Nã bãm ã Jejumã 
idjàpênh anen kam arỳm o ino rer djàꞌỳr arỳm ibôx tẽ. Nã bãm ã ꞌitỳx 
anen amijo tẽn aminhinomã amimẽn arỳm itẽmmã. Nã bãm ije Jeju 
kanga kêt ne katàt memã mỳjja jarẽn arỳm itẽmmã.

8 Nhym kam Bẽnjadjwỳr Jeju kute katàt memã o pãnh djwỳnhja tãm dja 
imã o pãnh. Dja katàt imã o pãnh mextire. Arỳm ne ikutêp kudji. Dja imã,

— Akmere, amrẽ tẽn amim aby. Ba arỳm amã ajaxwe kêt jarẽ ga arỳm 
imã amexkumrẽx. Ne kam on amim aby, ane. Kute memã o pãnh nhõ 
akatikam dja imã kungã. Djãm bajbit dja imã kungã? Kati, me kute kam 
amakja, me kum kĩnhja kunĩmã gêdja kungã, me kunĩmã o pãnh ne.

Kurê djwỳnh amiwỳr o bôx nhym ate kuka kônh dja.
9 Akmere, gora amrẽ amibêx ne on iwỳr bôx. 10 Nhym Demaj. Demaj ne kum 

me kàtàm kukràdjà punujabit kĩnh, me kute Metĩndjwỳnho kurê djwỳnh kukràdjà 
punu jabit ne kum kĩnh ne ar o ban arỳm ikangan imã iren mã tẽ, pykabê 
Texarônikaꞌỳr tẽ. Nhym Krexẽxi arỳm pykabê Garaxaꞌỳr tẽ. Nhym Xitu pykabê 
Damaxaꞌỳr tẽ. 11 Rukabit ne ikuri dja. Maku dja ga aprôn amrẽ iwỳr o tẽ. Nãm ikôt 
àpênh mexkumrẽx. Tãm gêdja ga amrẽ o tẽ. 12 Xikiku ne ba pykabê Epexuꞌỳr ano.

13 Ẽ, iwỳr atẽmkam dja ga amrẽ imã inhinôkà rytiwão tẽ. Wãnh ne ba gu 
bakamybê Kapukam kum inhire, krĩraxbê Krôwadjikam ne ba kum inhire. 
Gora amrẽ imã o tẽ. Piꞌôk noꞌôk ngriwãmẽ noꞌôk raxwãmẽ amrẽ imã o tẽ. 
Piꞌôk noꞌôktiwã ne ba imã kĩnhĩ. Gora aman amrẽ imã abyn o tẽ. 

14 Ẽ, Arexãri kute ngônh 
nhipêx djwỳnhja ne prĩne ijo ajkẽ. 
Metĩndjwỳnh ta dja kum axweo pãnh. 
15 Gadjwỳ dja ga aminêje tãwã pumũ. 
Nãm kabẽno ar ijapa ne. Nãm kabẽno 
ar ijapa: ba te kum ikabẽn mex jarẽ ne 
te akre nhym mã kabẽno ar ijapan kam 
prĩne kabẽno ijo ajkẽ. Kam ne ba amã,

— Gora aminêje tãwã pumũ, ane. 
Kam ne ba amã ane.

16 Me kute amiwỳr ijo bôx 
kutewakam nhỹnh ne inhõbikwa 
ꞌõ ikuri dja? Me kute amiwỳr ijo 
bôx ne we ijaxwe jabej ikukjêro 
ỹr kutewakam? Ba we ijaxweo 
ije amiptàr kadjy nàràm me kute 
bit ibĩnmã amiwỳr ijo bôx ne we 

ijaxwe jabej ikukjêro nhỹ. Nhym nhỹnh ne inhõbikwa ꞌõ ikuri dja? Kati, 
nãm ar kunĩ ikangan mã prõt ne, mã ipymaje prõt ne. Gora gê inhõbikwa 
ipymaje prõtwã gora gê Metĩndjwỳnh arkum o pãnh kêt ne arkam 
ujakrành no kati, arkam ukaprĩ.

17 Nà, me ne me ipymaje prõt ne. Nhym bep kati, Bẽnjadjwỳr ne ikôt 
djan imã tỳx jadjà ba tu kanàrràm kàj bê memã Metĩndjwỳnh jarẽ, 
prĩne kunĩꞌã ajarẽ nhym me bajtem kunĩ arỳm kuma. Djãm me kute 
ikukjêrkam uma ngri got. Nãm me kubê rop pràbê uma:kumrẽx. Nhym 
bep Metĩndjwỳnhbit ne mebê ipytà.

18 Nhỹnh ne mỳjja punu ꞌõ ne kute ijo bikẽnhmã? Kati, Metĩndjwỳnh ta 
gêdja inêje jãm mỳjja punu dji. Metĩndjwỳnh ta ne kute ipytàr ta gêdja ipytàn 
ijo tẽn õ pykakam ijo bôx, mõr djàmã ijo bôx ba kam kôt imexkumrẽx ne ar 
iba. Gora gê me kunĩ Metĩndjwỳnhmã kàjmã rax jarẽ. Me kunĩ dja me kàjmã 
kum rax jarẽnho tẽ. O tẽm rãꞌã rãꞌã rãꞌã ne. Gora gê me mrãmri o anhỹro tẽ.

19 Dja ga Prixiramẽ Akwire arkum ijarẽ, ne ajte Nexipôrmẽ prõmẽ 
kramẽ arkum ijarẽ, ar kupãnhtã arkum ijarẽ. 20 Ẽ, Eraxu ne krĩraxbê 
Kôritukam arek dja. Nhym Krôpimu kanê, pykabê Miretukam kanê ba 
kam kum inhiren amrẽ tẽ.

Amrẽ amibêx ne na tỹm djwỳnhràm iwỳr bôx.
21 Juburmẽ Prudẽximẽ Rinumẽ Kraôdjamẽ me kute Jejukôt abeno kamy 

kunĩ ne me wãm amã amijarẽ. 22 Gê Bẽnjadjwỳr Jeju prĩne ajo ba nhym 
Metĩndjwỳnhdjwỳ ukaprĩkôt prĩne me akunĩo djuw mex. Tã ne ja. 

